
আশাকানন

জানিতে বাসনা, ঋষির পশ্চাতে
চলিনু আকুলমন।

পশ্চাতে তাদের চলি কত দূর
ক্রমে আসি উপনীত;

অনন্ত বিস্তার ঘোর মরুভূমি
হেরি হ'য়ে চমকিত;

হেরি চারি দিক্ যেন নিরন্তর
ধূমেতে আচ্ছন্ন রয়;

নাহি বৃক্ষ লতা! পশু-পক্ষী-রব!
বিকলাঙ্গ সমুদয়।

বারিশূন্য মরু ধু ধু করে সদা,
চলিতে নাহিক পথ,

কঠিন কর্কশ লবণ-মৃত্তিকা
উত্তপ্ত অনলবৎ;

পদ তালু জ্বলে হেন তপ্ত বালু,
সে তাপ নাহিক জ্ঞান,

দিক্-হারা হৈয়ে ভ্রমে সেইখানে
পরাণী আকুল প্রাণ;

বাণীশূন্য মুখ, ধূলিপূর্ণ কেশ,
শরীরে কালিম মলা,

সে মরু-প্রদেশে ভ্রমে প্রাণিগণ
অন্তরে হ'য়ে উতলা;

বিশীর্ণ বদন, বরণ পাণ্ডুর,
নীরবে করে ভ্রমণ;

নিশীথ সময়ে প্রেতযোনি যথা
দগ্ধ চিত্ত, দগ্ধ মন।

হেরে মরু-দেশ তৃষিত অন্তরে
চায় সে ধূমল শূন্যে;

নিরখি সে ভাব শরীরে কণ্টক
হৃদয় পুরে কারুণ্যে।

